
ՀԱՄԱՁԱՅՆԱԳԻՐ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ՏԱՋԻԿՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ ԱՌՈՂՋԱՊԱՀՈՒԹՅԱՆ ԵՎ ԲԺՇԿԱԳԻՏՈՒԹՅԱՆ ԲՆԱԳԱՎԱՌՆԵՐՈՒՄ ՀԱՄԱԳՈՐԾԱԿՑՈՒԹՅԱՆ ՄԱՍԻՆ» 
Հայաստանի Հանրապետության կառավարությունը և Տաջիկստանի Հանրապետության կառավարությունը, այսուհետ՝ Կողմեր,
հաշվի առնելով Կողմերի պետությունների փոխադարձ հետաքրքրությունն առողջապահության, սանիտարահամաճարակային բարեկեցության, բժշկագիտության զարգացման և կադրերի պատրաստման բնագավառներում փոխշահավետ և իրավահավասար համագործակցության հետագա զարգացման հարցում,
համաձայնեցին ներքոհիշյալի մասին. 
Հոդված 1
Կողմերը, Հայաստանի Հանրապետության և Տաջիկստանի Հանրապետության ազգային օրենքներին և միջազգային իրավունքի հանրաճանաչ սկզբունքներին և նորմերին համապատասխան և իրենց կարողությունների շրջանակներում, կխթանեն և կխորացնեն համագործակցությունն առողջապահության բնագավառում, կիրականացնեն համատեղ գործողություններ բժշկագիտության և բժշկական տեխնոլոգիայի զարգացման, առողջապահության նյութատեխնիկական բազայի ամրապնդման, բնակչության առողջության պահպանման, Կողմերի պետությունների մասնագիտացված բժշկական հաստատությունները քաղաքացիների համար հասանելիության և իրավահավասարության պահպանման ուղղությամբ:
Հոդված 2
Սույն Համաձայնագրի դրույթների իրականացման համար իրավասու մարմիններն են`
ՀՀ կառավարության կողմից – առողջապահության նախարարություն,
Տաջիկստանի Կառավարության կողմից – առողջապահության և բնակչության սոցիալական պաշտպանության նախարարություն:
Հոդված 3
[bookmark: _GoBack]Կողմերը իրենց պետությունների ազգային օրենսդրությանը համապատասխան կխրախուսեն և կաջակցեն առողջապահության, դեղագործության, բժշկական տեխնիկայի և բժշկագիտության բնագավառում Կողմերի պետությունների հաստատությունների միջև ուղիղ համագործակցության հաստատումը:
Հոդված 4 

Կողմերը իրենց պետությունների ազգային օրենսդրությանը համապատասխան կհամագործակցեն առողջապահության, բժշկագիտության և դեղագործության բնագավառներում բժշկական կադրերի պատրաստման, վերապատրաստման, փոխադարձ հետազոտական աշխատանքների, բժշկական լավագույն փորձի ներդրման ասպարեզներում:
Հոդված 5 
Կողմերն օգնություն և աջակցություն կցուցաբերեն Կողմերի պետությունների գիտնականներին, առողջապահության և դեղագործության աշխատողներին՝ առողջապահության, բժշկագիտության և դեղագործության բնագավառներում գիտահետազոտական աշխատանքներ անցկացնելու ուղղությամբ:
Հոդված 6
Կողմերը իրենց պետությունների ազգային օրենսդրությանը համապատասխան կնպաստեն իմունակենսաբանական պատրաստուկների, բժշկական նշանակության ապրանքների և բժշկական տեխնիկայի փոխադարձ մատակարարման պայմանագրերի կնքմանը:
Կողմերը իրենց պետությունների ազգային օրենսդրությանը համապատասխան կփոխանակեն արտակարգ իրավիճակների ծագման, վարակիչ հիվանդությունների բռնկման և անհապաղ բժշկական օգնություն ցուցաբերելու վերաբերյալ տեղեկություններ: 
Հոդված 7
Կողմերը իրենց պետությունների ազգային օրենսդրությանը համապատասխան կճանաչեն դեղերի (դեղորայքային արտադրանքի), բժշկական նշանակության արտադրանքի և բժշկական տեխնիկայի (բժշկական արտադրանքի) կլինիկական, բիոէկվիվալենտ և այլ փորձարկումների (հետազոտությունների) նախակլինիկական ուսումնասիրությունների արդյունքները, Կողմերի պետությունների տարածքում անցկացվող դեղագործական ձեռնարկությունների, բժշկական նշանակության ապրանքներ արտադրող ձեռնարկությունների տեսչական ստուգումների արդյունքները:
Անհրաժեշտության դեպքում Կողմերը կարող են իրավունք վերապահել նշանակել հավելյալ փորձարկումներ, ուսումնասիրություններ:
Հոդված 8
 Կողմերը կտեղեկացնեն միմյանց համագումարների, համաժողովների և նմանատիպ այլ միջոցառումների  անցկացման վերաբերյալ: Կողմերն իրենց երկրների գիտական և բժշկական միավորումների և այլ կազմակերպությունների խնդրանքով և առաջարկով կաջակցեն  այդ միջոցառումների մասնակիցների ընդունման հարցում` գործուղող կողմի հաշվին:
 Կողմերը կիրականացնեն սույն Համաձայնագրով նախատեսված միջոցառումները` երկու Կողմերին տվյալ տարվա համար հատկացված  բյուջեի շրջանակներում:
Հոդված 9
Կողմերը պարտավորվում են պետական բժշկական հաստատություններում անհատույց իրականացնել շտապ (անհետաձգելի) բժշկական օգնություն միմյանց քաղաքացիների համար: Պլանային բժշկական օգնությունը Կողմերի քաղաքացիների համար  կիրականացվի վճարովի հիմունքներով:
Հոդված 10
Սույն Համաձայնագրի իրականացման ընդհանուր միջոցառումների մշակման և հետագա համատեղ համագործակցության համար Կողմերն իրավասու են ստեղծել համատեղ աշխատանքային խումբ:
Հոդված 11
    	 Կողմերից յուրաքանչյուրի նախաձեռնությամբ և փոխադարձ համաձայնությամբ սույն Համաձայնագրում կարող են կատարվել լրացումներ և փոփոխություններ, որոնք կձևակերպվեն առանձին արձանագրություններով: Արձանագրություններն ուժի մեջ կմտնեն սույն Համաձայնագրի ուժի մեջ մտնելու համար սահմանված կարգով և կհանդիսանան դրա անբաժանելի մասը
Հոդված 12
      Կողմերի միջև վիճահարույց հարցերը, որոնք ծագում են սույն Համաձայնագրի կիրառման և մեկնաբանության ընթացքում, լուծվում են խորհրդատվությունների և բանակցությունների միջոցով:
Հոդված 13
Սույն Համաձայնագիրն ուժի մեջ է մտնում Կողմերի կողմից դրա ուժի մեջ մտնելու համար անհրաժեշտ ներպետական ընթացակարգերի կատարման մասին դիվանագիտական խողովակներով ստացված վերջին գրավոր ծանուցման օրվանից:
   	Սույն Համաձայնագիրը կնքվում է 5 (հինգ) տարի ժամկետով և ինքնաբերաբար կերկարաձգվի հետագա հինգ տարով, եթե Կողմերից ոչ մեկը համապատասխան ժամկետը լրանալուց 6 (վեց) ամիս առաջ դիվանագիտական խողովակներով գրավոր չի տեղեկացնում Համաձայնագրի գործողությունը դադարեցնելու իր մտադրության մասին:   
Կատարված է ___________________ ք. ______20____ թ. -ին, երկու բնօրինակով, յուրաքանչյուրը տաջիկերեն, հայերեն և ռուսերեն, ընդ որում, բոլոր տեքստերն հավասարազոր են: 
Սույն Համաձայնագրի մեկնաբանման ժամանակ տարաձայնություններ առաջանալու դեպքում հիմք է ընդունվում ռուսերեն տեքստը:

Հայաստանի Հանրապետության                  Տաջիկստանի Հանրապետության
կառավարության կողմից                               կառավարության կողմից
